
Шарҳи мухтасар 

Конститутсия ҳуқуқи ҳар як шаҳрвандро дар алоҳидагӣ ва ё якҷоя бо дигарон 

пайравӣ кардан ба ягон дин ё пайравӣ накардан ба ҳеҷ кадоме аз динҳо ва иштирок 

кардан дар ойину маросимҳои динӣ кафолат додааст. Дар конститутсия омадааст: 

«Иттиҳодияҳои динӣ бояд аз давлат ҷудо бошанд» ва «ба корҳои давлат дахолат 

накунанд». Қонун хондани намозро дар ҷойҳои махсус барои намозгузорӣ муқаррар 

менамояд, бақайдгирӣ ва ҷойгиршавии масҷидҳоро танзим мекунад ва иштироки 

шахсони то 18-сола дар чорабиниҳои оммавии диниро манъ мекунад. Кумитаи оид 

ба корҳои дин, танзими анъана ва ҷашну маросимҳои миллии (ККД) назди 

Ҳукумати Ҷумҳурии Тоҷикистон ваколатҳои васеъ дорад, аз ҷумла тасдиқи 

бақайдгирии иттиҳодияҳои динӣ, сохтмони хонаҳои ибодат, иҷозат додан ба 

таҳсилоти динӣ гирифтани кўдакон ва иҷозат додан ба паҳн кардани адабиёти 

диниро дар бар мегирад. Мақомот боздошт ва таъқиби Шоҳидони Яҳворо барои 

саркашӣ аз хизмати ҳарбӣ идома дод. Дар баъзе ҳолатҳо, даъвоҳо дар бораи 

зӯроварии ҷисмонӣ расидаанд. Шоҳидони Яҳво аз соли 2007 то инҷониб 

наметавонанд расман сабти ном шаванд. Баъзе аз пайравони ин мазҳаби насронӣ аз 

таъқиби мақомоти давлатӣ хабар доданд. Моҳи апрел суди ноҳияи Шоҳмансури ш. 

Душанбе рӯзноманигори мустақил Далер Шарифовро дар «барангехтани кинаву 

адовати динӣ» айбдор карда, ӯро ба як соли зиндон маҳкум кард. Масҷидҳои 

суннимазҳаби ҳанафӣ ба риоя кардани фатво, ки Шӯрои уламо (ниҳоде, ки аз 

ҷониби ҳукумат дастгирӣ мешавад) содир кардааст, идома доданд ва мутобиқи 

фатвои мазкур намозгузории занон дар масҷидҳои суннии ҳанафӣ мамнўъ аст. 

Мақомоти давлатӣ амалӣ сохтани тадбирҳоро ҷиҳати пешгирӣ аз пайвастани 

шаҳрвандон ё иштироки онҳо дар ташкилотҳои динии аз ҷониби мақомот ифротгаро 

ва мамнӯъ эътирофшуда (масалан, «Ихвон-ул-муслимин») идома доданд. Ҳукумат 

тақрибан 20 имомро дар вилояти Суғд барои узвият дар «созмонҳои экстремистӣ» 

ҳабс карданд. Дар моҳи март прокурори генералӣ Юсуф Раҳмон изҳор дошт, ки 

мақомоти ҳифзи ҳуқуқ 154 нафарро, ки дар мансубият ба «Ихвон-ул-муслимин» 

гумонбар дониста мешаванд, боздошт намуданд. Дар моҳи август, суди вилояти 



Суғд 20 узви эҳтимолии «Ихвон-ул-муслимин»-ро барои узвият дар ин созмони 

мамнӯъ ба муҳлати аз 5 то 7 соли зиндон маҳкум кард. Бино ба маълумоти 

созмонҳои ғайридавлатӣ (СҒД), мақомоти ҳифзи ҳуқуқ ба боздошт ва ҳабси афроди 

гумонбар ба узвият ё дастгирии гурӯҳҳои мамнӯъ идома доданд, аз ҷумла гурӯҳҳое, 

ки аз ҳадафҳои сиёсии исломӣ дунболагирӣ мекунанд ва худро мухолифи сиёсии 

ҳукумат муаррифӣ менамоянд. Мақомот ба амалкарди таъқиб кардани мардони 

ришдор идома доданд. Кормандони ҳукуматӣ бори дигар бо интишори баёнияҳо 

занонро ҳидоят менамуданд, ки аз пӯшидани либосҳои «ғайримуқаррарӣ ва бегона», 

аз ҷумла ҳиҷоб даст кашанд. Тибқи иттилои созмонҳои ғайридавлатии 

байналмилалӣ, дар муддати аз моҳи августи соли 2019 то январи соли 2020 Кумитаи 

дин аз чор калисои протестантӣ барои тарҷумаи Инҷил ба забони тоҷикӣ бидуни 

гирифтани иҷозати пешакӣ аз ККД, тибқи талаботи қонун, ҷаримаҳои калон таъйин 

намуд. Кумитаи дин ин хабарҳои созмонҳои ғайридавлатиро рад карда, изҳор дошт, 

ки тарҷумаи адабиёти динӣ берун аз салоҳияти он аст. Мақомоти давлатӣ қайд 

намуданд, ки сафари Гузоришгари махсуси СММ оид ба озодии дин ва эътиқод ба 

вақти дигар гузаронида мешавад. Ќобили зикр аст, ки Гузоришгари махсус нақша 

дорад, ки ба Тоҷикистон барои арзёбии вазъи динӣ дар кишвар ва ирояи 

пешниҳодҳо барои ҳалли мушкилот ташриф орад. Гузоришгари махсус бино бар 

маҳдудиятҳои ба миёномада аз сабаби паҳншавии COVID-19 натавонист, ки ба 

Тоҷикистон биёяд.   

Шахсони берун аз ҳукумат ҳоло ҳам иддао мекунанд, ки ба сабаби тарс доштан 

аз таъқиби мақомоти давлатӣ аз муҳокимаи баъзе масъалаҳо худдорӣ мекунанд, 

масалан масъалаҳое чун муносибати ҷомеа ба гуногунии динӣ, ҷой доштани 

таҳқиру табъиз ба иллали эътиқоди динӣ. Намояндагони ҷомеаи шаҳрвандӣ баён 

намуданд, ки дин дар маҷмӯъ ва муносибатҳо байни гурӯҳҳои гуногуни динӣ мавзӯе 

боқӣ мемонад, ки аз муҳокимаи он канорагирӣ меҷўянд. 

Сафир ва дигар масъулони Сафорати ИМА ҳукуматдорони тоҷикро ҳангоми 

мулоқотҳои шахсӣ, ҷаласаҳои маҷозӣ ва зангҳои телефонӣ мунтазам ҳидоят 

мекарданд, ки ӯҳдадориҳои худ оид ба озодии диниро риоя кунанд. Кормандони 

сафорат дар робита ба манъи ибодат кардани занон ва ноболиғон дар масҷид, 

маҳдудиятҳо дар таълими динии ҷавонон, мушкилоте, ки Шоҳидони Яҳво дар 

Тоҷикистон мувоҷеҳ мегарданд ва инчунин таъқиби шахсони бо либоси динӣ, 

изҳори нигаронӣ карданд. 



Дар соли 2016, тибқи Қонун дар бораи озодиҳои динӣ дар кишварҳои ҷаҳон аз 

соли 1998, ба далели шадидан поймол кардани озодиҳои динӣ ва ё муносибати 

таҳаммулпазирона ба чунин қонуншиканиҳо ба Тоҷикистон унвони «Кишвари 

мавриди нигаронии ҷиддӣ» (КНҶ) дода шуд. 2 декабри соли 2020 Котиби давлатии 

ИМА бори дигар унвони Тоҷикистонро ҳамчун КНҶ тасдиқ намуда ва дар бораи 

даст кашидан аз таҳримоти зарурӣ бо таваҷҷуҳ ба думболагирии «манфиатҳои 

муҳими миллии Иёлоти Муттаҳида» эълон кард.  

 

Қисми I. Демографияи динӣ 

Тибқи арзёбиҳои Ҳукумати ИМА шумораи умумии аҳолии Тоҷикистон ба 8,9 

миллион нафар расидааст (аз рўи арзёбии нимаи соли 2020). Бино ба маълумоти 

таҳқиқотчиёни маҳаллӣ, беш аз 90% аҳолии ҷумҳурӣ мусалмон ҳастанд, ки 

аксарияташон аз мазҳаби суннии ҳанафӣ пайравӣ мекунанд. Тақрибан 4% 

мусулмононро шиаёни исмоилия ташкил медиҳанд, ки аксарияти онҳо дар Вилояти 

Мухтори Кӯҳистони Бадахшон, ки дар қисмати шарқии кишвар ҷойгир аст, зиндагӣ 

мекунанд. 

Пайравони Калисои православии рус сершумортарин гурўҳи насронӣ ба ҳисоб 

меравад. Дар ҷумҳурӣ ҷамоатҳои хурди масеҳиён-евангелистҳо, баптистҳо, 

католикҳои румӣ, адвентистҳои рӯзи ҳафтум, Шоҳидони Яҳво, лютеранҳо ва 

протестантҳои берун аз доираи ҳар кадом мазҳабу шохаҳои насрония ҳузур доранд. 

Ҳамчунин ҷамоатҳои ниҳоят камшумори яҳудиён, баҳоиён ва аъзоёни Анҷумани 

байналмилалии огоҳии Кришна арзи вуҷуд доранд. 

 

 

Қисми II. Риояи принсипи озодии динӣ аз сўи давлат 

 

ЗАМИНАИ ҲУҚУҚӢ 

Дар конститутсия баён шудааст, ки Тоҷикистон давлати дунявӣ аст ва 

«иттиҳодияҳои динӣ аз давлат ҷудо ҳастанд ва ба корҳои давлатӣ дахолат 

намекунанд». Тибқи конститутсия, ҳар як шаҳрванд ҳуқуқ дорад дар алоҳидагӣ ва ё 

якҷоя бо дигарон ҳар кадом динро пайравӣ намояд ва ё ҳеҷ кадоме аз динҳоро 



пайравӣ нанамояд, дар ойину маросимҳои динӣ иштирок кунад. Моҳи октябри соли 

2007 мақомоти давлатӣ ба ташкилоти динии мавсум ба «Шоҳидони Яҳво» машғул 

шудан бо фаъолияти диниро манъ карданд, азбаски хилофи қонунҳои кишвар амал 

мекунад (масалан, яке аз рукнҳои эътиқоди «Шоҳидони Яҳво» саркашӣ аз хизмати 

ҳатмии ҳарбӣ маҳсуб меёбад).  

Таъсис ва фаъолияти иттиҳодияҳои динӣ, ки нажодпарастӣ, миллатгароӣ, 

хусумат, адовати иҷтимоӣ ва диниро таблиғ мекунанд ва ё ба сарнагунии сохти 

конститутсионӣ даъват менамоянд ва ё гурӯҳҳои мусаллаҳ ташкил мекунанд, 

мамнўъ аст. Конститутсия «таблиғот ва ташвиқоте», ки хусумати диниро меангезад, 

манъ кардааст. Тибқи муқаррароти конститутсия, ҳеч кадом идеологияи ҳизби 

сиёсӣ, иттиҳодияи ҷамъиятӣ ё динӣ, ҳаракат ё гурӯҳе наметавонад ҳамчун 

идеологияи давлатӣ эътироф шавад. 

Қонун барангехтани кинаю адоват ва нифоқи ба дин асосёфта ва инчунин 

таҳқиру тавҳин ба эҳсосоти динии шаҳрвандони дигарро манъ кардааст. 

Қонун ифротгароиро ҳамчун фаъолияти шахсони алоҳида ва ё созмонҳое, ки ба 

ноором сохтани ҷомеа, вайрон кардани сохти конститутсионӣ ва ғасби ҳокимият 

нигаронида шудааст, муайян мекунад. Ин мафҳум барангехтани кинаву адовати 

диниро низ дар бар мегирад. 

Қонун пайвастан ё иштирок кардан дар созмонҳои экстремистиро манъ 

кардааст. Ҳукумат рӯйхати «созмонҳои экстремистӣ»-ро, ки (бино ба изҳороти 

ҳукумат) бо мақсади пешбурди ҳадафҳои сиёсии исломӣ аз тактикаи террористӣ 

истифода мебаранд, тартиб додааст. Ба рўйхати мазкур созмонҳои сиёсии гуногун, 

ба шумули Эътилофи миллии Тоҷикистон, Ҳизб-ут-Таҳрир, ал-Қоида, Ихвон-ул-

муслимин, Толибон, Ҷамоати Таблиғ, Гуруҳи исломӣ (Ҷамъияти исломии 

Покистон), Ҷунбиши Исломии Туркистони Шарқӣ (ҶИТШ), Ҳизби исломии 

Туркистон (собиқ Ҷунбиши исломии Ӯзбекистон), Лашкари Тайба, Тоҷикистони 

Озод, Созмони Таблиғот, гурӯҳҳои салафӣ, Ҷамоати Ансоруллоҳ ва Ҳизби наҳзати 

исломии Тоҷикистон (ҲНИТ), шомил гардидаанд. 

Кумитаи дин аслан ниҳоди ҳукуматӣ буда, барои назорат ва иҷрои тамоми 

муқаррароти қонуни марбут ба дин масъул аст. Маркази исломшиносии назди 

Дастгоҳи иҷроияи Президент дар таҳияи сиёсати ҳукумат дар робита ба дин 

мусоидат менамояд. 



Бо мақсади динӣ ҷамъ омадани ҳар гуна гуруҳи одамон аз сўи қонун ҳамчун 

иттиҳодияи динӣ муайян карда мешавад. Иттиҳодияи динӣ – ихтиёран муттаҳид 

шудани пайравони як дин бо мақсади муштаракан ибодат кардан, ҷашн гирифтани 

маросимҳои динӣ, гирифтани таълимоти динӣ ва инчунин паҳн кардани эътиқодоти 

динӣ маҳсуб меёбад. Барои ба қайд гирифтани иттиҳодияи динӣ, он бояд на камтар 

аз 10 узви синнашон аз 18 боло иборат бошад, бояд аз мақомоти маҳаллӣ 

маълумотномае гирад дар мавриди он, ки ҷонибдоронаш дар маҳалли мушаххас дар 

тўли панҷ соли охир истиқомат мекунанд. Сипас иттиҳодияи динӣ бояд ба ККД 

ҳуҷҷатҳое пешниҳод намояд, ки аз шаҳрвандии муассисони он, бо ишораи суроғаи 

манзили истиқоматӣ ва санаи таваллуди онҳо, гувоҳӣ медиҳад. Иттиҳодияи динӣ 

бояд дар бораи эътиқодот ва маросимҳои динии худ дар шакли мактуб дарҷ кунад, 

муносибати худ ба таҳсилот, оила ва издивоҷро тавсиф намояд. Иттиҳодияи динӣ 

бояд дар бораи ибодатгоҳҳои худ, аз ҷумла марказҳои динӣ, намозхонаҳои марказӣ 

ва муассисаҳои таълимии динӣ, маълумот пешниҳод кунад. Иттиҳодияи динӣ бояд 

дар оинномаи худ фаъолиятеро, ки ба нақша гирифтааст, ишора кунад ва пас аз 

сабти ном шудан ба ҳайси «иттиҳодияи динӣ», дар бораи фаъолияти худ ҳисоботи 

солона диҳад, дар сурати ғайр бақайдгирии давлатӣ бекор карда мешавад. 

Мақомоти давлатӣ иттиҳодияҳои барои «ибодати муштараки динӣ» 

ташаккулёфтаро ба ташкилотҳои динӣ ва ҷамоатҳои динӣ тақсим мекунанд, ки 

онҳоро қонун низ муайян кардааст. Барои дар асоси қонунӣ фаъолият кардан, чӣ 

ташкилотҳои динӣ ва чӣ ҷамоатҳои динӣ бояд аз қайди давлатӣ гузаранд ва ин 

раванд аз ҷониби Кумитаи дин назорат карда мешавад.  

Ташкилоти динӣ бо таълими динӣ ва паҳн кардани эътиқоди динӣ машғул 

мешавад. Намудҳои гуногуни ташкилотҳои динӣ мавҷуд аст, масалан, маркази 

динии ҷумҳуриявӣ, масҷиди марказии ҷомеъ, хонаи марказии ибодат, муассисаи 

таълимоти динӣ, калисо, каниса ва ғ. Ташкилотҳои динӣ шахсони ҳуқуқӣ мебошанд 

ва дар асоси оиннома фаъолият мекунанд. Онҳо метавонанд ташкилотҳои ноҳиявӣ, 

шаҳрӣ ва ҷумҳуриявӣ бошанд.  

Ҷамоати динӣ, дар фарқият аз ташкилоти динӣ, шахси ҳуқуқӣ намебошад. 

Аъзои он барои гузаронидани чорабиниҳои дигари динӣ, ки қонун муайян 

накардааст, ҷамъ меоянд, масалан, вақте ки одамон барои адои намози муштарак 

ҷамъ меоянд, дар намози ҷаноза иштирок мекунанд ва идҳои диниро таҷлил 

мекунанд. Намудҳои гуногуни ҷамоатҳои динӣ вуҷуд дорад, ба амсоли масҷиди 

ҷумъа, масҷиди намози панҷвақта, хонаҳои ибодат ва дигар ҷойҳо барои адои 



хизмати динӣ. Ҷамоати динӣ дар асоси оиннома пас аз сабти ном шудан дар 

Кумитаи дин амал мекунад. Хусусият ва доираи фаъолияти онро оиннома муайян 

мекунад. Ҷамоати динӣ бояд ба ҳадафҳои худ побанд бошад ва ҳудуди фаъолияти 

худро, ки дар оиннома муқаррар шудааст, риоя кунад. 

Барои иттиҳодияҳои динӣ, ки ба фаъолиятҳои хилофи аҳдофу вазифаҳои  дар 

оинномаашон пешбинишуда машғул мебошанд, дар қонун чораҳои ҷаримаситонӣ 

пешбинӣ шудааст. Масъулият дар ситонидани ҷаримаҳо барои чунин фаъолиятҳо ба 

Кумитаи дин вогузор шудааст. Қонун ҷарима муқаррар кардааст: (а) барои иҷрои 

фаъолияти динӣ бидуни ба расмият даровардани бақайдгирии давлатӣ ё 

бақайдгирии дубора; (б) вайрон кардани муқаррарот оид ба ташкил ва гузаронидани 

чорабиниҳои динӣ; (в) додани таълими динӣ бидуни иҷозат; (г) адои намоз, ойину 

маросимҳои динӣ дар ҷойҳое, ки барои ин аъмол пешбинӣ нашудааст; ва (д) анҷоми 

фаъолиятҳое, ки берун аз доираи аҳдоф ва вазифаҳои дар оинномаи иттиҳодияи 

динӣ муайяншуда мебароянд. Барои қонуншиканиҳои бори аввал содиршуда 

ҳукумат аз шахсони воқеӣ ба маблағи аз 406 то 580 сомонӣ (аз 36 то 51 долл. ИМА), 

аз роҳбарони иттиҳодияҳои динӣ аз 1160 то 1740 сомонӣ (аз 100 то 150 долл. ИМА) 

ва аз иттиҳодияҳои динии ҳамчун шахси ҳуқуқӣ ба қайд гирифташуда аз 5800 то 

11600 сомонӣ (аз 510 то 1000 долл. ИМА) ҷарима меситонад. Барои 

қонуншиканиҳои такрорӣ дар давоми як соли пас аз ситонидани ҷаримаи аввал, 

маблағи ҷарима меафзояд, яъне барои шахсони воқеӣ - аз 696 то 1160 сомонӣ (61 - 

100 долл. ИМА), барои роҳбарони иттиҳодияҳои динӣ - аз 2320 то 2900 сомонӣ (200 

– 260 долл. ИМА) ва барои иттиҳодияҳои ба қайд гирифташуда аз 17400 то 23200 

сомониро (1500 – 2000 долл. ИМА) ташкил медиҳад. Агар иттиҳодияи динӣ бидуни 

қайди давлатӣ фаъолият кунад, мақомоти давлатӣ метавонанд ҷаримаи иловагӣ 

ситонанд ва ё ҷойи ибодати онҳоро бубанданд.    

Дар қонун пешбинӣ шудааст, ки ҷоришавии маҳдудиятҳо дар озодии виҷдон ва 

дин имконпазир аст, агар мақомоти давлатӣ ин тадбирро ба хотири таъмини ҳуқуқ 

ва озодиҳои дигар шаҳрвандон, тартиботи ҷамъиятӣ, ҳимояи асосҳои сохти 

конститутсионӣ, амнияти давлат, мудофиаи кишвар, ахлоқи иҷтимоӣ, тандурустии 

аҳолӣ ва тамомияти арзии мамлакат зарур мешуморанд. Ғайр аз он, ташкилотҳои 

динӣ ҳар сол бояд маълумоти умумиро дар бораи ибодат, фаъолиятҳои ташкилӣ, 

маърифатӣ ва огоҳонии худро ба мақомот ироя намоянд ва мақомот бояд таъйини 

ҳамаи имомонро тасдиқ кунанд. 



Қонун дар бораи озодии виҷдон (Қонун) муқаррар мекунад, ки ҳеҷ як ҳизб, 

иттиҳодияи ҷамъиятӣ ё динӣ, ҳаракат ё гурӯҳ наметавонад ҳамчун намояндаи 

идеологияи давлатӣ эътироф шавад. Қонун инчунин тасдиқ мекунад, ки давлат 

таҳсилоти диниро бо мақсади пешгирии омӯзиши ғайриқонунӣ, таблиғ ва паҳн 

намудани ғояҳои экстремистӣ, бадбинии мазҳабӣ ва душманӣ назорат мекунад. 

Қонун ба Кумитаи дин бо мақсади татбиқи сиёсати давлатӣ оид ба дин 

ваколати васеъ додааст, ба хусус дар таҳия намудани дастурҳои мушаххас барои 

иҷрои маросимҳои динӣ. Илова бар тасдиқи бақайдгирии иттиҳодияҳо, ташкилотҳо 

ва ҷамоатҳои динӣ, Кумитаи дин соҳиби мандати васеъ мебошад, аз ҷумла дар 

тасдиқи сохтмони биноҳои ибодатӣ, иштироки кӯдакон дар таълими динӣ ва паҳн 

кардани адабиёти динӣ. 

Кумитаи дин аз болои фаъолияти иттиҳодияҳои динӣ (масалан, дар иҷрои 

расму оинҳои динӣ, таҳия ва қабули санадҳои ҳуқуқие, ки ба татбиқи сиёсати 

давлатӣ оид ба озодии виҷдон ва иттиҳодияҳои динӣ равона карда шудаанд) назорат 

мебарад. Иттиҳодияҳои динӣ бояд маълумот дар бораи манбаъҳои даромад, рӯйхати 

амвол, хароҷот, шумораи кормандон, музди меҳнат ва андози пардохтшуда ва дигар 

маълумот тибқи дархости Кумитаи дин пешниҳод кунанд. 

Қонун дар бораи озодии виҷдон мақоми хоси мазҳаби ҳанафии аҳли суннатро 

дар фарҳанг ва ҳаёти маънавии кишвар эътироф мекунад. Бо вуҷуди ин, ин мақом 

аҳамияти мушаххаси ҳуқуқӣ надорад, балки танҳо хусусияти ташвиқкунанда дорад. 

Дар қонун дар бораи озодии виҷдон дар адои ибодат маҳдудиятҳо пешбинӣ 

шудаанд: танҳо дар чаҳор макон ибодат кардан мумкин аст: дар масҷидҳо, дар 

қабристонҳо, дар хонаи ибодат ва дар зиёратгоҳҳо. Қонуни мазкур инчунин 

бақайдгирӣ, андоза ва макони ҷойгиршавии масҷидҳоро танзим мекунад ва 

шумораи масҷидҳо дар ҳар як маҳалла ё мавзеи аҳолинишин бояд маҳдуд бошад. 

Мақомот ба макони ҷойгиршавии масҷиди ҷомеъ, ки дар он адои оммавии намози 

ҷумъа ва намози панҷвақта сурат мегирад, дар мавзеъи аҳолинишин бо аҳолии аз 

10000 то 20000 нафар иҷозат медиҳанд. Мақомот инчунин ба макони ҷойгиршавии 

масҷид барои адои намози панҷвақта дар мавзеъи аҳолинишин бо аҳолии аз 100 то 

1000 нафар иҷозат медиҳанд. Дар Душанбе, мақомот ба макони ҷойгиршавии 

масҷиди ҷомеъ дар ҳар кадом маҳалла бо аҳолии 30-50 ҳазор нафар ва масҷиди 

намози панҷвақта дар маҳаллаҳо бо аҳолии аз 1000 то 5000 нафар иҷозат медиҳанд. 

Қонун иҷозат медиҳад, ки дар як ноҳия ё шаҳр як масҷиди марказӣ барои адои 

намози ҷумъа амал кунад ва дигар масҷидҳо тобеи он бошанд.  



Масҷидҳо фаъолияти худро тибқи оиннома дар биноҳое пеш мебаранд, ки бо 

иҷозати ҳукумат аз сўи ташкилотҳои динӣ, шаҳрвандони алоҳида ва ё бо дастгирии 

аҳолӣ сохта шудаанд. Дар қонун пешбинӣ шудааст, ки интихоби сархатибон 

(ходимони дин, ки бо тасдиқи мақомот дар масҷидҳои марказии ҷомеъ фаъолият 

мекунанд), имом-хатибон (ходимони дин, ки бо тасдиқи мақомот дар масҷидҳои 

ҷомеъ фаъолият мекунанд ва дар вақти намози ҷумъа хутба мехонанд) ва имомҳо 

(ходимони дин, ки бо тасдиқи мақомот дар масҷидҳои намози панҷвақта фаъолият 

мекунанд) бояд дар мувофиқа бо «мақоми дахлдори давлатӣ оид ба корҳои дин» 

сурат гирад. Кумитаи дин бояд имом-хатибон ва имомҳоро, ки аз ҷониби 

муассисони ҳар як масҷид интихоб мешаванд, тасдиқ кунад. Мақомоти маҳаллӣ дар 

бораи ҷудо кардани замин барои сохтмони масҷидҳо дар мувофиқа бо «мақоми 

дахлдори давлатӣ оид ба корҳои дин» қарор қабул мекунанд. Кумитаи дин нукоти 

гуфтории тавсияшударо барои мавъизаҳои ҷумъа, ки аз сўи Маркази исломӣ таҳия 

мешавад, мунташир мекунад. Имомхатибон метавонанд ба нукоти гуфтории 

баромадҳояшон тағйиру иловаҳо ворид созанд. Бино ба гуфти Кумитаи дин, барои 

риоя накардани меъёрҳои нукоти гуфторӣ ҷазо ё ҷарима пешбинӣ нашудааст.  

Қонун дар бораи танзими анъана ва ҷашну маросимҳо ҷашнҳои хусусӣ, аз 

ҷумла тӯйҳо, маросими дафн ва ҷашни зодрӯзи пайғамбар Муҳаммадро ба танзим 

медарорад. Тибқи қонуни мазкур, бар шумораи меҳмонон маҳдудиятҳо ҷорӣ карда 

шудаанд ва анъанаи тақдими ҳадяҳо ва маросимҳои дигар зери назорат қарор 

доранд. Дар қонун инчунин омадааст, ки ибодати оммавӣ, анъанаҳои динӣ ва 

маросимҳо бояд тибқи тартиби баргузории маҷлисҳо, ҷамъомадҳо, тазоҳурот ва 

роҳпаймоиҳои осоишта анҷом дода шаванд. Қонуни мазкур ҳамчунин қурбонӣ 

кардани ҳайвонҳоро ҳангоми маросими ёдбуд дар рӯзҳои ҳафтум ва чилуми пас аз 

марги инсон манъ мекунад. Дар айёми ҷашни идҳои Рамазон ва Ќурбон ба қурбонӣ 

кардани ҳайвонот аз рўи маросимҳои суннатӣ иҷозат дода мешавад. 

Тибқи қонуни танзими анъана ва ҷашну маросимҳо, «шахсони воқеӣ ва ҳуқуқӣ 

уҳдадоранд, ки арзишҳои фарҳанги миллӣ, аз ҷумла забони давлатӣ ва либоси 

миллиро ҳифз кунанд». Тибқи тафсири маъмулӣ (ғайрирасмӣ), пўшидани ҳиҷоб ба 

меъёри либоси миллии тоҷик мувофиқат намекунад, балки руймол аст, ки шакли 

анъанавии тоҷикии пӯшонидани сари занро ифода мекунад. Тибқи Кодекси 

ҳуқуқвайронкунии маъмурӣ, доштани риш, пўшидани ҳиҷоб ва ё дигар либоси динӣ 

ҳамчун қонуншиканӣ ба ҳисоб намеравад. 



Қонун ба ташкилотҳои динии ба қайд гирифташуда иҷозат медиҳад, ки пас аз 

гирифтани иҷозатнома аз Кумитаи дин адабиётҳои динӣ ва маводи дорои 

мундариҷаи диниро истеҳсол, содирот, воридот ва паҳн кунанд. Танҳо иттиҳодияҳо 

ва ташкилотҳои динии ба қайд гирифташуда ҳуқуқ доранд корхонаҳоеро таъсис 

диҳанд, ки адабиёт ва маводи дорои мундариҷаи диниро истеҳсол кунанд. Дар 

чунин адабиёт ва мавод бояд номи пурраи ташкилоти динӣ, ки онро нашр мекунад, 

нишон дода шавад. Қонун ба мақомоти давлатӣ иҷозат додааст, ки барои истеҳсол, 

содирот, воридот, фурӯш ё паҳн кардани адабиёти динӣ бе иҷозати Кумитаи дин 

ҷарима ситонанд. Тибқи қонун, аз қонуншиканон чунин адабиёт мусодира карда 

мешавад ва онҳоро ҷаримаҳои зерин интизор аст: аз шахсони воқеӣ – аз 1740 то 

4060 сомонӣ (150 - 360 долл. ИМА), аз кормандони давлатӣ – аз 2900 то 8700 

сомонӣ (260 – 770 долл. ИМА) ва аз шахсони ҳуқуқӣ (категорияе, ки ҳамаи 

ташкилотҳоро дар бар мегирад) – аз 5800 то 17400 сомонӣ (510 – 1500 долл. ИМА). 

Тибқи қонун, барои чопи адабиёт ё маводи дорои мундариҷаи динӣ бе ишораи номи 

ташкилоти динии нашркунандаи он ҷарима ба миқдори аз 2900 то 5800 сомонӣ (260 

- 510 долл. ИМА) ва мусодираи ҳамаи мавод пешбинӣ шудааст.  

Тибқи қонун дар бораи масъулияти падару модар дар таълиму тарбияи 

фарзандон, иштироки шахсони аз 18-сола поён дар «чорабиниҳои оммавии динӣ», аз 

ҷумла ҳузур доштан дар ҷойҳои оммавии адои маросимҳои динӣ, мамнўъ аст. 

Шахсони аз 18-сола хурд метавонанд дар маросими дафн ҳузур дошта бошанд ва 

дар хона зери назорати волидон суннатҳои диниро иҷро намоянд. Қонун ба шахсони 

аз 18-сола хурд иҷозат медиҳад, ки дар чорабиниҳои динии дар доираи барномаҳои 

таълимии муассисаҳои динӣ баргузоршаванда ҳузур дошта бошанд. 

Қонун аз ҳама муассисаҳо ё гурӯҳҳое, ки мехоҳанд таълими динӣ диҳанд, талаб 

менамояд, ки ба талаботи қонунгузории Вазорати маориф ва илм мувофиқат 

намоянд. Аммо дар амал, иҷозат барои анҷоми чунин фаъолият маъмулан дода 

намешавад, зеро мадрасаҳо наметавонанд талаботи вазоратро аз лиҳози синфхонаҳо, 

муаллимони баландихтисос ва барномаи таълимӣ қонеъ гардонанд. Дар назди 

масҷидҳои марказии ноҳиявӣ мадрасаҳое метавонанд фаъолият кунанд, ки танҳо 

хатмкардагони мактаби миёнаро таълим медиҳанд. Масҷидҳои дигар, агар дар 

қайди давлатӣ гирифта шуда бошанд, метавонанд, мувофиқи оинномаашон ва дар 

сурати доштани иҷозатнома аз мақомоти дахлдор, барои мактаббачагони хурдсол 

таълими ғоибонаи динӣ диҳанд. 



Бо розигии хаттии волидайн, қонун ба ноболиғони аз 7 то 18-сола иҷозат 

медиҳад, ки берун аз соатҳои ҳатмии дарсӣ таълимоти диниро дар ташкилоти динии 

ба қайд гирифташуда гиранд. Тибқи қонун, чунин таълимоти динӣ наметавонад ба 

фанни диншиносӣ, ки ҳоло ҷузъе аз барномаи таълимии мактаб аст, мушобеҳ 

бошад. Дар доираи барномаи таълимии мактабҳои миёна, мактаббачагон бояд аз 

фанни «таърихи динҳо» дарс хонанд. Кумитаи дин назорат аз болои масҷидҳо дар 

саросари кишвар ва таъмини иҷрои талаботҳои муқарраршударо бар ӯҳда дорад. 

Мувофиқи муқаррароти Кумитаи дин, волидон метавонанд ба фарзандонашон 

дар хона динро таълим диҳанд, ба шарте ки фарзандон хоҳиши омӯхтанро дошта 

бошанд. Қонун таълими диниро дар хона ба шахсоне, ки хешутабори наздики 

хуҷаинони хона намебошад, манъ кардааст. Қонун инчунин ба фиристодани 

шаҳрвандон ба хориҷа барои таҳсилоти динӣ ва барқарор кардани робитаҳо бо 

ташкилотҳои динии хориҷӣ бе иҷозати Кумитаи дин маҳдудиятҳо таъйин кардааст. 

Барои соҳиб шудани ҳуқуқ ба таҳсил дар хориҷа, донишомўзон бояд дар дохили 

кишвар муассисаи таҳсилоти олӣ дар риштаи диншиносиро хатм кунанд ва аз 

Кумитаи дин иҷозати хаттӣ гиранд. Қонун барои вайрон кардани ин маҳдудиятҳо аз 

2900 то 5800 сомонӣ (260-510 доллар) ҷарима пешбинӣ мекунад. 

Қонун дар бораи уҳдадории умумии ҳарбӣ ва хизмати ҳарбӣ талаб менамояд, 

ки  мардҳо дар сафи қувваҳои мусаллаҳ дар давоми як сол хизмат кунанд, агар 

маълумоти олӣ дошта бошанд, ва ду сол хизмат кунанд, агар маълумоти олӣ 

надошта бошанд. Худи ҳамин қонун хизмати алтернативиро иҷозат медиҳад, 

гарчанде ки ҳукумат то ҳанӯз санадҳои меъёриро, ки шаклҳои мақбули хизмати 

алтернативиро муайян мекунанд, қабул накардааст. 

Тоҷикистон узви Паймони байналмилалии ҳуқуқҳои шаҳрвандӣ ва сиёсӣ 

(ICCPR) мебошад. 

 

ИҚДОМОТИ ҲУКУМАТ 

Дар моҳи январ, мақомот рӯзноманигори мустақил Далер Шарифовро ба 

«барангехтани нафрати нажодӣ ва мазҳабӣ» айбдор карданд. Тибқи маълумоти 

созмони байналмилалии ғайридавлатии «Форум 18», ки бо масъалаҳои озодии дин 

масруфи кор аст, дар моҳи январ кормандони милитсия манзили ӯро кофтукоб 

карда, китобу маводҳои динӣ ва компютери ӯро мусодира карданд. Моҳи феврал 

Прокуратураи генералӣ хабар дод, ки Шарифов беш аз 200 мақола ва ёддоштҳоеро 



мунташир кардааст, ки муҳтавои ифротгароӣ  дошта ва ба таҳаммулнопазирии динӣ 

таҳрик менамуданд. Бино ба ақидаи коршиносони ҳукуматӣ дар масоили дин, 

Шарифов монографияе нашр кардааст, ки дар он ҳаракати Ихвон-ул-муслимин ва 

идеологияи ҷиҳодиро ситоиш мекунад. Моҳи апрел суди ноҳияи Шоҳмансур 

Шарифовро ба муҳлати як сол аз озодӣ маҳрум кард. 

Моҳи ноябр «Форум 18» хабар дод, ки дар шаҳри Хуҷанд мақомоти ҳифзи 

ҳуқуқ узви 22-солаи «Шоҳидони Яҳво» Рустамҷон Норовро барои саркашӣ аз 

хизмати ҳарбӣ ба далели эътиқоди динӣ боздошт карданд. Прокуратура ӯро ба 

қалбакӣ кардани таърихи бемориаш бо мақсади саркашӣ аз хизмати ҳарбӣ айбдор 

кард, вале Норов ин иттиҳомро рад намуд. Норов пешниҳод намуд, то хизмати 

алтернативии шаҳрвандиро адо намояд. Чи гунае ки «Форум 18» иттилоъ медиҳад, ў 

бо шикояташ ба суд муроҷиат кард, вале 28 октябр шикояташ рад карда шуд. Дар 

охири сол, ӯ дар боздоштгоҳи муваққатии Хуҷанд нигоҳ дошта мешуд. 

2 апрел Радиои Аврупои Озод / Радиои Озодӣ (RFE / RL) хабар дод, ки суди 

ҳарбии ш. Душанбе узви «Шоҳидони Яҳво» Ҷовидон Бобоҷоновро барои саркашӣ аз 

хизмати ҳатмии ҳарбӣ ба 2 соли адои ҷазо (сар карда аз моҳи январ) дар колонияи 

меҳнатии ислоҳӣ маҳкум кард. Пешниҳоди ў оиди хизмати алтернативӣ рад шуд. 1 

ноябр Бобоҷонов дар асоси фармони авфи соли 2020, ки аз ҷониби Президент 

Эмомалӣ Раҳмон ба имзо расид, озод карда шуд. Моҳи октябри соли 2019 афсарони 

комиссариати ҳарбӣ Бобоҷоновро маҷбуран ба қатора шинонда, ба қисми низомии 

таъйиншуда равон карданд. Тибқи иттилои «Форум 18», Бобоҷонов ҳангоми дар 

қисми ҳарбӣ буданаш мавриди шиканҷа қарор мегирифт. Моҳи январ ў ба 

ҳабсхонаи ш. Душанбе интиқол дода шуд. Моҳи апрел шикоят аз болои ҳукмашро 

рад карданд. Соли 2019 мақомоти ҳукуматӣ ва низомӣ хабар доданд, ки Бобоҷонов 

барои саркашӣ кардан аз хизмати ҳарби ба далели эътиқоди динияш ҳуқуқ надорад. 

Онҳо ҳамчунин баён намуданд, ки ҳарчанд ки дар қонун «Дар бораи уҳдадории 

умумии ҳарбӣ ва хизмати ҳарбӣ» имконияти адои хизмати алтернативӣ ишора шуда 

бошад ҳам, вале дар амал хизмати алтернативӣ вуҷуд надорад, зеро ҳукумат 

шаклҳои муносиби хизмати алтернативиро ҳанўз муайян накардааст. Мақомот 

гуфтанд, ки саркашии Бобоҷонов аз хизмат ҷиноят маҳсуб меёбад ва амали 

кормандони комиссариат қонунӣ буд. Прокуратураи ҳарбии ш. Душанбе изҳор 

дошт, ки ба Бобоҷонов имконияти хизмат дар баталиони сохтмонӣ дода шуд, ки дар 

он нигоҳ доштани силоҳ пешбинӣ нашудааст, аммо ў рад кард. 



Узви дигари «Шоҳидони Яҳво» Шомил Ҳакимов дар охири сол дар маҳбас 

боқӣ монд. Ў панҷуним сол аст, ки ба иттиҳоми «барангехтани нафрати динӣ» аз 

озодӣ маҳрум аст. Ба иттилои намояндагони «Шоҳидони Яҳво», интизор меравад, 

ки Ҳакимов моҳи майи соли 2024 озод мешавад. Суди вилояти Суғд рӯзи 26 октябр 

шикояти ӯро рад кард. Ба Ҳакимов дар давоми се сол пас аз озод шуданаш манъ 

карда шудааст, ки бо гароиши одамон ба дини худ машғул шавад. 

Моҳи июли соли равон «Форум 18» бо такя ба иддаоҳои Нилуфар Раҷабова, 

Бобоҷонов ва дигар маҳбусони барои эътиқоди динӣ боздоштшуда ё ҳабсшуда хабар 

дод, ки чораҳои зарурӣ наандешидани мақомот алайҳи маъмурони амниятӣ, ки дар 

шиканҷа айбдор мешаванд, муҳити беҷазомониро фароҳам овард. 

Мақомот боздошт ва ҳабси шахсонеро, ки ба узвият ё дастгирии созмонҳои 

мамнӯи экстремистӣ гумонбар дониста мешаванд, идома доданд. Созмонҳои 

ғайридавлатии байналмилалӣ иддао мекунанд, ки баъзе аз созмонҳои мамнўъ 

эълоншуда мухолифони потенсиалии сиёсии ҳукумат ҳисобида мешаванд, ки дар 

асл ҳеҷ гоҳ амалҳои хушунатомезро тарафдорӣ намекунанд ва дар чунин амалҳо 

иштирок ҳам накардаанд. Созмонҳои маҳаллӣ ва байналмилалии мудофеи ҳуқуқи 

башар ҳамчунон мегуфтанд, ки мақомоти давлатӣ афроди мухолифро бо баҳонаи 

мубориза бо терроризм ва экстремизм «метарсонанд ва ҳабс мекунанд». 

Моҳи январ «Форум 18» хабар дод, ки Хайриддин Достаков дар фурудгоҳи 

шаҳри Душанбе пас аз бозгашт аз дидори хешовандон дар Русия боздошт шудааст. 

Тибқи иттилои «Форум 18», кормандони милитсия ҳангоми пурсуҷў аз ӯ 

пурсидаанд, ки оё ӯ ба мазҳаби шиъа рў овардааст ва ақоиди шиъаро паҳн мекунад. 

Ҳангоми пурсуҷў ӯро дар боздоштгоҳи муваққатӣ латукӯб карда ва бо электрошок 

шиканҷа доданд. 25 август мақомот нисбати Достаков ҳама иттиҳомоти ҷиноиро 

лағв карданд ва ўро пас аз ҳашт моҳи ҳабс озод карданд.  

20 январ Радиои Озодӣ (расонаи тоҷикзабони RFE / RL) хабар дод, ки мақомоти 

ҳифзи ҳуқуқ тақрибан 70 узви эҳтимолии Ихвон-ул-муслиминро, ки аз соли 2006 

инҷониб дар ин кишвар мамнӯъ аст, боздошт карданд. 20 март, бино ба иттилои 

Радиои Озодӣ, прокурори генералӣ Юсуф Раҳмон гуфт, ки кормандони мақомоти 

ҳифзи ҳуқуқ 314 нафарро мушаххас намуда ва 154 нафари онҳоро, аз ҷумла 70 

нафари онҳо, ки моҳи январ зикр шуда буданд, бо гумони иртибот бо Ихвон-ул-

муслимин боздошт карданд.   



Тибқи хабари Радиои Озодӣ аз 8 июн, имом-хатиб Муҳаммадсайид Акрамов ва 

се бародари ӯ аз ҷониби суди вилояти Хатлон барои узвият дар Ихвон-ул-муслимин 

ба ҳабс маҳкум шуданд. Гуфта мешавад, ки онҳо тақрибан чаҳор моҳ дар 

боздоштгоҳи муваққатӣ нигоҳ дошта шуданд, сипас таъқиби ҷиноӣ аз рўи 

парвандаи онҳо мутаваққиф гардид ва онҳо озод карда шуданд. 

7 июл Суди олӣ ба баррасии парвандаҳои ҷиноӣ алайҳи 116 узви эҳтимолии 

Ихвон-ул-муслимин, аз ҷумла 114 шаҳрванди Тоҷикистон ва ду шаҳрванди Миср 

шурўъ кард. Айбдоршавандаҳо дар маблағгузории фаъолиятҳои террористӣ, 

изҳороти ифротгароёна ва ташкили фаъолияти экстремистӣ айбдор карда шуданд. 

Дар охири сол, Суди Олӣ муҳокимаи ин парвандаҳоро идома дод. 

Мақомот тақрибан 20 имомро дар вилояти Суғд то ҳанўз дар ҳабс нигоҳ 

медоштанд. Аксарияти ин имомҳо дар хориҷа таҳсилоти динӣ гирифта буданд. Онҳо 

барои узвият дар созмонҳои мамнӯи экстремистӣ айбдор мешаванд. 

Моҳи январ Радиои Озодӣ хабар дод, ки суди ноҳиявии шаҳри Душанбе узви 

«Ҷамоати Таблиғ» (ҷараёни салафия, ки аз сўи ҳукумат мамнӯъ эълон шудааст) 

Садриддин Муллоевро бо иттиҳоми терроризм ва экстремизм ба 12 соли зиндон 

маҳкум кард. Тибқи иттилои «Форум 18», мақомот Муллоевро моҳи сентябри соли 

2019 пас аз бозгашташ ба кишвар, баъди эълон шудани барномаи авфи ҳукумат, 

боздошт карданд. «Форум 18» моҳи январ хабар дод, ки Муллоев қаблан барои 

узвият дар ҳаракат номбурда мӯҳлати зиндониро аз соли 2008 то соли 2013 адо 

кардааст.   

12 ноябр кормандони Кумитаи давлатии амнияти миллӣ (КДАМ) Сироҷиддин 

Абдураҳмоновро, ки бисёриҳо ўро ба ҳайси раҳбари ҷараёни салафия дар кишвар 

мешиносанд, боздошт карданд (ба гуфтаи наздиконаш). Ҳарчанд мақомоти ҳифзи 

ҳуқуқ дар бораи боздошти Абдураҳмонов изҳори назар накарданд, аммо Радиои 

Озодӣ бо такя ба як манбаи аноним дар мақомоти судӣ хабар дод, ки суди шаҳри 

Душанбе иҷозати боздошти ӯро додааст. Наздикони Абдураҳмонов ба Радиои Озодӣ 

гуфтанд, ки мақомот ҳангоми боздошти ин рўҳонӣ компютер ва матнҳои динии ўро 

мусодира карданд. Вай қаблан дар соли 2009 бо иттиҳоми барангехтани кинаву 

адовати динӣ ҳабс шуда буд, аммо дар соли 2013 пас аз авф аз зиндон озод шуд. Дар 

ҳоли охири сол ў дар боздоштгоҳ қарор дорад. 

Масҷидҳои суннимазҳаби ҳанафӣ то ҳанўз фатвои диниеро, ки Шӯрои уламои 

ҳукуматӣ содир кардааст, риоя мекунанд. Мутобиқи фатвои мазкур, намозгузории 



занон дар масҷидҳо мамнўъ аст. Бо вуҷуди ин, занони пайрави шохаи исмоилияи 

мазҳаби шиъа аз ҳуқуқи ибодат кардан дар масчидҳои исмоилияи Вилояти Мухтори 

Кӯҳистони Бадахшон ва шаҳри Душанбе бархурдор ҳастанд. 

Кумитаи дин изҳор дошт, ки дар давоми соли ҷорӣ аз иттиҳодияҳои динии 

ғайриисломӣ ягон аризаи нав барои сабти ном нарасидааст. Бино ба маълумоти 

Кумитаи дин, дар Тоҷикистон 66 созмони динии ғайриисломӣ ба қайд гирифта 

шудаанд, аз ҷумла Калисои православии русӣ ва ҷамоати Баҳоия. 

Ҳукумат дар барӯйхатгирии аҳолӣ, ки моҳи октябр баргузор гардид, бори аввал 

аз соли 1937 инҷониб савол оид ба мансубияти диниро ворид сохт. Бино ба иттилои 

«Форум 18», бархе аз гурӯҳҳои динӣ изҳори нигаронӣ карданд, ки посухҳо дар 

анкетаи барӯйхатгирии аҳолӣ мумкин аст ҳамчун абзор барои таъқиби шахсони 

алоҳида ва ё созмонҳо барои ақидаҳояшон истифода бурда шавад. «Форум 18» 

хабар медиҳад, ки мақомоти давлатӣ дар бораи он, ки чаро ин савол дохил карда 

шуд, посухи рўшан надоданд. Агентии омори назди Президенти ҶТ, ки масъули 

баргузории барӯйхатгирии аҳолӣ аст, изҳор дошт, ки чунин иттилоот танҳо барои 

ҷамъоварии маълумоти демографӣ лозим аст ва натиҷаҳои барўйхатгирии аҳолӣ дар 

соли 2022 нашр хоҳанд шуд. 

Созмонҳои ғайридавлатӣ хабар доданд, ки мақомот то ҳанўз маҳдудиятҳои 

мушаххасро дар нисбати имом-хатибон ва имомҳо истифода мебаранд (масалан, 

татбиқи механизми интихоб ва тасдиқи мавзӯъҳои мавъиза, манъи иҷрои баъзе 

маросимҳо аз ҷониби баъзе имом-хатибон). 

Дар гузорише, ки соли 2019 ба Кумитаи СММ оид ба ҳуқуқи башар (UNHRC) 

ироя гардидааст, созмони «Дидабони ҳуқуқи башар» (HRW) баён намуд, ки ҳукумат 

«озодии дин ва эътиқодро шадидан маҳдуд мекунад, баъзе намудҳои либос, аз 

ҷумла ҳиҷоб барои занон ва риши дароз барои мардонро манъ мекунад». Гарчанде 

ки дар сатҳи қонунгузорӣ пӯшидани ҳиҷоб ё доштани риш мамнўъият вуҷуд 

надорад, созмонҳои ғайридавлатӣ хабар доданд, ки мақомот ҳоло ҳам мардумро 

ташвиқ мекунанд, ки аз пўшидани либосҳои «ғайримуқаррарӣ ва бегона» худдорӣ 

намоянд. Ќобили зикр аст, ки гузориши мазкур, ба гуфтаи нозирони байналмилалӣ, 

ба ҳодисаҳои воқеӣ асос меёбанд. Чи тавре ки дар гузориши соли 2019 ба СММ 

ирсолшуда омадааст, созмонҳои ғайридавлатӣ, ба амсоли «Human Rights Vision 

Foundation», «Институти муколамаи Авруосиё» ва «Форуми озодандешони 

Тоҷикистон» изҳор доштанд, ки расонаҳои хабарии давлатӣ занони диндорро 

мавриди таҳқиру таъқиб қарор медиҳанд, мақомоти милитсия ва фаъолони ҳизби 



ҳоким санҷишҳои ногаҳонии оммавиро алайҳи занони ҳиҷобпӯш ташкил медиҳанд 

ва аз онҳо талаб мекунанд, ки ҳиҷобашонро кашанд. Созмонҳои ғайридавлатӣ 

инчунин гуфтанд, ки дар шифохонаҳои давлатӣ занони бемори ҳиҷобпӯшро ба 

табобат гирифтан роҳ намедоданд. Ғайр аз ин, ба занони ҳиҷобпўш вуруд ба 

муассисаҳои таълимӣ ва биноҳои маъмуриро маҳдуд сохтанд ва ё манъ карданд. Ба 

занони маҳаллӣ иҷозат дода шуд, ки мӯйҳои худро бо руймол пӯшонанд (маъмулан 

пораи матоъест, ки мӯи занро мепӯшонад ва дар қафои сар баста мешавад). 

Рӯзи 22 январ Радиои Озодӣ хабар дод, ки суди шаҳри Душанбе шикояти 

Нилуфар Раҷабоваро пас аз он, ки ӯро барои таҳқири як корманди ҳифзи ҳуқуқ 550 

сомонӣ (49 доллар) ҷарима бастанд, рад карда шуд. Чуноне ки расонаҳои матбуотӣ 

моҳи декабри соли 2019 иттилоъ доданд, ӯ кормандони милитсияи шаҳри 

Душанберо дар таҳқиру таҳдид  муттаҳам кард. Ин ҳодиса пас аз боздошти ў ҳамроҳ 

бо тақрибан бист зани ҳиҷобпўш дар як рейд ба вуқўъ пайваст. Нилуфар Раҷабова 

ба «Форум 18» хабар дод, ки ӯро як афсар низ задааст, ки дар натиҷа ў афтида ва 

сутунмӯҳраашро маҷрӯҳ кардааст. 

Рӯзи 13 феврал раиси Кумитаи кор бо занон ва оила Ҳилолбӣ Қурбонзода 

зимни як нишасти матбуотӣ изҳор дошт, ки масъалаи занони ҳиҷобпӯш бино бар 

ҳамлаҳои террористии занони ҳиҷобпӯш дар кишварҳои дигар чунин ҳассос аст. 

Қурбонзода афзуд, ки ҷомеаи байналмиллалӣ барои ҳимояи манфиатҳои давлатӣ 

чораҳо меандешад ва дар баъзе аз кишварҳо дастуру қоидаҳо дар мавриди занони 

ҳиҷобпӯш қабул шудаанд. Қурбонзода гуфт, барои занони тоҷик муҳим аст, ки 

ҳуввияти хешро ҳифз намоянд, то ки онҳоро занони арабтабор напиндоранд. 

Моҳи август, бино ба иттилои Радиои Озодӣ, мақомоти ноҳияи Ванҷ гуфтанд, 

ки гурӯҳе иборат аз якчанд шахсон алайҳи риштарошии маҷбурӣ эътироз карданд. 

Мансабдорони ин ноҳия доштани ришро таъсири манфии тамоюли бегона ба 

фарҳанги маҳаллӣ ва нишони ифротгароии динӣ медонанд. Раиси ноҳияи Ванҷ 

Ҷаббор Қосим ба Радиои Озодӣ гуфт, ки бо шахсони эътирозкунанда суҳбат 

мегузаронад ва шикоятҳои онҳоро баррасӣ мекунад. 

Мақомот ҳар касеро, ки мехоҳад дар хориҷа таълими динӣ гирад, вазифадор 

намуд, ки бояд аз ниҳоди дахлдори давлатӣ иҷозат гирад ва дар муассисаи динии аз 

ҷониби ҳукумат тасдиқшуда таҳсил кунад. 

Моҳи июл раиси Кумитаи дин Давлатзода гуфт, тайи 11 соли ахир 3901 

шаҳрванде, ки дар хориҷ аз кишвар дар муассисаҳои таълимии динӣ ба таври 



ғайриқонунӣ таҳсил мекарданд, ба ватан баргардонида шуданд. Бино ба гузоришҳо, 

баъзе аз ин шаҳрвандон ғайриихтиёрӣ баргардонида шуданд. Мақомот баъзе аз ин 

хонандагонро барои аз нав таълиму тарбия додан дар низоми дунявӣ ба мактаб-

интернатҳои давлатӣ фиристоданд. Масалан, 16 сентябр яке аз аъзои ҳизби 

мамнўъшудаи наҳзати ислом ба Радиои Озодӣ хабар дод, ки писари 15-солааш дар 

мактаб-интернат барои ноболиғони душвортарбиятшаванда дар «гаравгонӣ қарор 

дорад». Маҳмадзариф Саидов, ки дар ғурбат дар Аврупо зиндагӣ мекунад, гуфт, ки 

писараш дар мадрасаи Бангладеш таҳсил мекард, вале соли 2019 ҳангоми будубош 

дар Дубай ўро боздошт ва ба Тоҷикистон баргардониданд. Ў гуфт, ки мақомот 

писарашро дар мактаб-интернати махсус интиқол доданд ва тамосро бо наздиконаш 

қатъ карданд. 16-уми сентябр манбае дар ҳукумати ноҳиявӣ ба Радиои Озодӣ хабар 

дод, ки писари Саидов муддати қариб чаҳор сол дар мадрасаи исломӣ мавриди 

«шустушўи мағзӣ» қарор гирифтааст ва барои аз нав таълиму тарбия кардани ў дар 

низоми дунявӣ вақти муайян лозим аст. 

Дар санади хулосавии соли 2019 (матни охирин) оид ба пойбандии ҳукумат ба 

ӯҳдадориҳои худ дар назди Паймони байналмиллалӣ дар бораи ҳуқуқҳои шаҳрвандӣ 

ва сиёсӣ (ПБҲШС), ки бино ба нозирони байналмилалӣ, бетағйир боқӣ мемонанд, 

UNHRC дар мавриди «дахолати давлат ба корҳои динӣ, ибодат ва озодии динӣ ва 

ҳамчунин маҳдудиятҳои дар натиҷаи чунин дахолат ба амаломада…, ки бо Паймон 

мувофиқат намекунанд» изҳори нигаронӣ кард. Ба хусус, UNHRC маҳдудиятҳои 

зеринро қайд намуд: (а) мудохила кардан ба таъйини имомҳо ва мундариҷаи 

мавъизаҳои онҳо; (б) назорат аз болои китобҳо ва дигар маводи динӣ; (в) талаб 

кардани иҷозати давлат барои гирифтани таҳсилоти динӣ дар хориҷа; (г) манъи 

вуруд ба масҷид барои шахсони аз 18-сола поён; (д) талабот оиди бақайдгирии 

ташкилотҳои динӣ; (е) дастуру қоидаҳо оид ба пӯшидани либос дар ҷашнҳои 

анъанавӣ ё динӣ ва манъи баъзе аз либосҳо (масалан, ҳиҷоб); ва (ж) маҳдудиятҳо 

нисбати ақаллиятҳои дини масеҳӣ (ба хусус, Шоҳидони Яҳво). 

Сафари ба нақша гирифташудаи Гузоришгари махсуси СММ оид ба озодии дин 

ва эътиқодот барои арзёбии ибтикороти ҳукумат дар робита ба фаъолияти динӣ бо 

сабаби паҳншавии COVID-19 баргузор нагардид. Дар охири сол, ҳукумат бо 

Гузоришгари махсус дар мавриди ба вақти дигар гузаронидани сафари ў ба 

Тоҷикистонро ҳамоҳангӣ намуд. Тасмим гирифта шуд, ки Гузоришгари махсуси 

СММ ҳангоми пайдо шудани фурсати муносиб ба Тоҷикистон меояд. 



Тибқи иттилои «Форум 18» дар моҳи март ва «Садои Шаҳидон» дар моҳи май, 

аз моҳи августи соли 2019 то январи соли 2020, Кумитаи дин чаҳор калисои 

протестантиро барои тарҷумаи Инҷил ба забони тоҷикӣ аз 7000 то 11000 сомонӣ 

(620 – 970 доллари ИМА) ҷарима баст. Яке аз пайравони калисо ба «Форум 18» нақл 

кард, ки ҷаримаҳои ҳангуфт таъйин шудаанд, бо назардошти ин, ки ҷамъоварии 

миёнаи моҳона дар баъзе аз калисоҳо ҳамагӣ 500 сомониро (44 долл. ИМА) ташкил 

медиҳад. Кумитаи дин гузориши созмонҳои ғайридавлатиро рад карда, изҳор дошт, 

ки тарҷумаи адабиёти динӣ ба салоҳияти он дохил намешавад. 

 

Қисми III. Риояи принсипи озодии динӣ дар ҷомеа 

Шахсони берун аз ҳукумат ҳоло ҳам иддао мекунанд, ки ба сабаби тарс доштан 

аз таъқиби мақомоти давлатӣ аз муҳокимаи баъзе масъалаҳо худдорӣ мекунанд, 

масалан масъалаҳое чун муносибати ҷомеа ба гуногунии динӣ, ҷой доштани 

таҳқиру табъиз ба иллали эътиқоди динӣ. Намояндагони ҷомеаи шаҳрвандӣ баён 

намуданд, ки дин дар умум ва муносибатҳо байни гурӯҳҳои гуногуни динӣ дар 

алоҳидагӣ мавзӯе боқӣ мемонад, ки аз муҳокимаи он канорагирӣ меҷўянд. Одамон 

мегуфтанд, ки барои онҳо масъалаҳои нақзи ҳуқуқи шаҳрвандиро муҳокима кардан 

мусоидтар аст назар ба он, ки масъалаҳои ихтилофи байни мазҳабҳо ва маҳдудият 

дар озодии динро баррасӣ кунанд.   

СҒД «Open Doors» соли 2021 гузориш дар мавриди таъқибот бино ба ақоиди 

диниро бар асоси ҳодисаҳое, ки соли 2020 ба вуқўъ пайвастанд, тақдим намуд. Дар 

гузориши мазкур баён шудааст, азбаски ҳувияти этникии Тоҷикистон мустақиман 

бо дини ислом пайванд аст, одамоне, ки аз дини ислом ба масеҳият гаравидаанд, ба 

сарзанишу маҳкум аз сўи оилаашон, дӯстонашон ва ҷамоаташон мувоҷеҳ мешаванд. 

Роҳбарони баъзе аз аққалиятҳои динӣ то ҳанўз изҳор медоранд, ки ҷамоати 

онҳо бо пайравони мазҳаби ҳанафия, ки аксарияти аҳолии кишварро ташкил 

медиҳанд, равобити хуб доранд. Ба гуфтаи онҳо, пайравони мазҳаби ҳанафия ба 

ибодати онҳо монеъ намешаванд ва аъзояшон аз онҳо ҳарос надоранд. Роҳбарони 

ақаллиятҳои динии дигар изҳор доштанд, шахсоне ки аз дини ислом ба дини онҳо 

гузаштанд, дучори сарзанишу маҳкумият аз сўи дӯстон ва ҳамсоягон гардиданд.  

 

 



Қисми IV. Сиёсат ва иштироки Ҳукумати ИМА 

Дар давоми соли ҷорӣ дар вохӯриҳои алоҳида бо вазири корҳои хориҷӣ, 

муовини вазири корҳои хориҷӣ, намояндагони аршади кумитаи дин ва дигар 

шахсони расмӣ, сафир ва дигар кормандони сафорат нигарониҳои худро дар 

масъалаи маҳдудиятҳо бар иштироки ноболиғон ва занон дар маросимҳои динӣ, 

вазъияти ногувори «Шоҳидони Яҳво» дар кишвар ва ҳамчунин маҳдудиятҳо дар 

таълими динии ҷавонон иброз доштанд. Кормандони сафорат инчунин масъалаи 

таъқиби занон ва мардон барои либоси динӣ ва намуди зоҳириро ба миён 

гузоштанд. 

Аз сабаби маҳдудиятҳо дар иртибот бо паҳншавии COVID-19, дар сафорат 

чорабиниҳои оммавӣ доир ба масъалаҳои озодии дин баргузор нагардиданд. 

Кормандони сафорат ба меъёри маҳдуд дар шаклҳои маҷозӣ бо намояндагони 

ҷомеаи шаҳрвандӣ, созмонҳои ғайридавлатӣ ва роҳбарони динии ташкилотҳои 

масеҳӣ доир ба масъалаҳои озодии динӣ мусоҳибаҳо гузарониданд. 

Шахсони расмии Ҳукумати ИМА ҳамроҳ бо намояндагони Ҳукумати ҶТ 

аҳамияти иқдомҳо оид ба коҳиш додани маҳдудиятҳо дар озодии дин, ба хусус,  дар 

робита ба ворид сохтани тағйиру иловаҳо ба қонунгузории ҷумҳурӣ дар бораи 

хизмати алтернативиро таъкид намуданд. Кормандони сафорати ИМА дархости 

авфи саркашидагон аз хизмати ҳарбӣ ва маҳбусони виҷдонро карданд. Кормандони 

сафорат инчунин бо роҳбарони динӣ масъалаи тарзи гузаронидани маросими динӣ 

дар давраи пандемия дар шароити баста шудани муассисаҳои динӣ (яъне масҷидҳо 

ва калисоҳо) дар саросари кишвар бо мақсади ҷилавгирӣ аз паҳншавии COVID-19 

муҳокима карданд. 

Дар соли 2016, тибқи Қонун дар бораи озодиҳои динӣ дар кишварҳои ҷаҳон аз 

соли 1998, ба далели шадидан поймол кардани озодиҳои динӣ ва ё муносибати 

таҳаммулпазирона ба чунин қонуншиканиҳо ба Тоҷикистон унвони «Кишвари 

мавриди нигаронии ҷиддӣ» (КНҶ) дода шудааст. 2 декабри соли 2020 Котиби 

давлатии ИМА бори дигар унвони Тоҷикистонро ҳамчун КНҶ тасдиқ намуда ва дар 

бораи даст кашидан аз таҳримоти зарурӣ бино бар думболагирии «манфиатҳои 

муҳими миллии Иёлоти Муттаҳида» эълон кард. 


